Salm 7
Mae Duw yn gyfiawn 

Salm alar gan Dafydd. Canodd hi i'r ARGLWYDD am Cwsh*, un o lwyth Benjamin. 

1 O ARGLWYDD, fy Nuw, dw i'n troi atat ti am loches. Helpa fi i ddianc oddi wrth y rhai sy'n fy erlid. Achub fi, 2 rhag iddyn nhw, fel llew, fy rhwygo'n ddarnau, ie, yn ddarnau mân, nes bod neb yn gallu fy achub. 

3 O ARGLWYDD, fy Nuw, os ydy e'n wir — os ydw i'n euog o wneud drwg, 4 os ydw i wedi bradychu fy ffrind, (ie fi, yr un a achubodd fy ngelyn am ddim gwobr!) 5 yna gad i'r gelyn ddod ar fy ôl i, a'm dal i. Gad iddo fy sathru dan draed, a'm gadael i orwedd mewn cywilydd ar lawr. 

Saib 

6 Côd, ARGLWYDD! Dangos dy fod ti'n ddig, a sefyll yn erbyn ymosodiadau ffyrnig y gelyn! 

Symud! Tyrd i ymladd ar fy rhan i, a dangos sut rwyt ti'n mynd i'w barnu nhw! 

7 Mae'r bobloedd wedi ymgasglu o dy gwmpas; eistedd di ar dy orsedd uwch eu pennau!  8 Mae'r ARGLWYDD yn barnu'r cenhedloedd! Achub fy ngham, O ARGLWYDD, achos dw i wedi gwneud beth sy'n iawn. Dw i ddim ar fai. 

9 O Dduw cyfiawn, yr un sy'n treiddio'r meddwl a'r gydwybod, stopia'r holl ddrygioni mae pobl yn ei wneud. Ond gwna'r rhai sy'n gwneud beth sy'n iawn yn gadarn. 

10 Mae'r Duw mawr fel tarian i mi; mae'n achub yr un sy'n byw'n iawn. 

11 Mae Duw yn farnwr cyfiawn, ond mae'n dangos bob dydd ei fod wedi digio 12 wrth y rhai sydd ddim yn troi cefn ar bechod. Mae'n rhoi min ar ei gleddyf, yn plygu ei fwa ac yn anelu. 13 Mae'n paratoi arfau marwol ac yn defnyddio saethau tanllyd i ymladd yn eu herbyn. 14 Edrychwch! Mae'r dyn drwg wrthi eto! Mae'n feichiog o ddrygioni, ac yn geni dim byd ond twyll! 

15 Ond ar ôl cloddio twll dwfn i eraill, bydd yn syrthio i'w drap ei hun! 16 Bydd y drwg mae'n ei wneud yn ei daro'n ôl; a'i drais yn ei fwrw ar ei dalcen. 

17 A bydda i'n moli'r ARGLWYDD am fod mor gyfiawn, ac yn canu emyn o fawl i enw'r ARGLWYDD Goruchaf. 

....................

Mae Dafydd yn troi at Dduw am help unwaith eto. Mae o’n dechrau’r  Salm drwy nodi’r perygl mae’n ei wynebu (adn. 1 a 2). Mae’r gelyn yn gryf yn ei erbyn, ac mae’n wynebu perygl go iawn. Mae o’n cymharu ei elyn i lew, a fyddai’n gallu ei rwygo’n ddarnau mân. 

Mae’r darlun o’r gelyn fel llew yn un sy’n cael ei ddefnyddio yn y Testament Newydd i ddisgrifio’r perygl mae Cristnogion yn ei wynebu gan y diafol ;

Gwyliwch eich hunain! Byddwch yn effro! Mae'ch gelyn chi, y diafol, yn prowla o gwmpas fel llew yn rhuo ac yn edrych am rywun i'w lyncu. (1 Pedr 5:8) 
Mae’r neges yn bwysig – mae pobl Dduw bob amser am wynebu gelyniaeth, ac mae’n rhaid troi at yr Arglwydd i gael help i wynebu pob sefyllfa.
Yn adnodau 3-5 mae Dafydd yn gofyn am farn yr Arglwydd. Mae o’n trystio Duw i farnu’n hollol deg. Roedd Dafydd yn gwbl ddiniwed o bob cyhuddiad yn ei erbyn. Petai o’n euog byddai’n fodlon derbyn y gosb, hyd yn oed ei sathru dan draed, a'm gadael i orwedd mewn cywilydd ar lawr. Petai o’n haeddu’r gosb yna mi fyddai o’n ddigon o ddyn i’w derbyn hi. 

Ond mae’n apelio ar Dduw, y barnwr mwyaf teg. Mae Duw ar ei orsedd uwchlaw pawb arall. At orsedd Duw y bydd pawb yn dod yn y pendraw, ar ddiwedd amser, i gael eu barnu (Mathew 25:31-46). 

Mae Dafydd yn gofyn i’r Arglwydd farnu ei achos a sefyll o’i blaid. Mae o hefyd yn gofyn i Dduw ei nerthu a chryfhau y rhai sy'n gwneud beth sy'n iawn h.y. y bobl sy’n byw i blesio Duw. Unwaith eto mae hyn yn anogaeth i ni i weddïo am nerth i sefyll yn gadarn pan dŷn ni’n wynebu gelyniaeth, ac mae’n anogaeth i weddïo dros ein gilydd.

Mae yna wahaniaeth clir rhwng y ffordd mae Duw yn trin ei bobl ei hun, a’r ffordd mae o’n trin y bobl sy’n ei wrthwynebu. Mae Duw wrth ei fodd yn bendithio ei bobl – mae o fel tarian yn amddiffyn y rhai sy’n troi ato. Ond mae diwedd dychrynllyd i’r rhai sy’n ei wrthwynebu. Mae adnodau 11-13 yn rhoi darlun o Dduw fel rhyfelwr cryf, yn barod i ddifa ei elynion. Mae ei saethau yn danllyd a’i gleddyf yn finiog, a does dim amheuaeth nad yw ei saethau’n cyrraedd eu targed. Does neb eisiau bullseye ar ei dalcen os oes gan Dduw saeth danllyd yn barod i’w gollwng. Be ydi’r gwerth o fod yn elyn i Dduw?
Mae adnodau 14-16 yn dangos be fydd diwedd pob un sy’n cynllwynio drwg i bobl Dduw. Mae na hen ddywediad Cymraeg sy’n dweud, “Ni cheidw’r diafol ei was yn hir” ; nid tad cariadus sy’n goflau am ei blant ydy’r diafol. Dydy o ddim yn gwarchod y bobl sy’n gwneud drwg ar ei ran – dim ond eu defnyddio a’u gadael. 
Bydd y rhai sy’n cynllwynio yn erbyn Duw a’i bobl yn disgyn i mewn i’w trap eu hunain, a bydd pob drwg mae nhw wedi’ gyflawni yn dod yn ôl i’w brifo nhw eu hunain – dychmygwch bod y drwg fel bwmerang – mae’n dod yn ôl a taro’r un sy’n ei daflu. Dyma adnod o Galatiad (6:7) sy’n profi hynny,

Peidiwch twyllo'ch hunain: Allwch chi ddim chwarae gemau gyda Duw. Mae pobl yn medi beth maen nhw'n ei hau.

Unwaith eto, ar ôl y rybudd, mae’r Salm yn gorffen ar nodyn llawen, 
A bydda i'n moli'r ARGLWYDD am fod mor gyfiawn, ac yn canu emyn o fawl i enw'r ARGLWYDD Goruchaf. 
Mae ffydd Dafydd yn ei Dduw yn ddi-sigl. Mae o’n trystio Duw, a dyna sy’n rhoi’r gallu iddo fod yn llawen wrth wynebu bob sefyllfa; eto mae yna wers yma i ni i gyd.
Ond ar ôl cloddio twll dwfn i eraill, bydd yn syrthio i'w drap ei hun!


Salm 7:15

*Pwy ydy Cwsh? Yr ateb cywir ydy, does neb yn siŵr iawn. Mae yna sawl Cwsh yn cael ei enwi yn y Beibl, ond mae’r Cwsh yma yn fyw amser Dafydd, ac yn un o lwyth Benjamin. Yn ôl arbenigwyr mae’n debygol bod y Cwsh sy o dan sylw yn y Salm wedi cyhuddo Dafydd ar gam o gynllwynio yn erbyn y Brenin Saul. Nid yn unig roedd y cyhuddiad yn un hollol ffals, ond roedd Cwsh wedi ei wneud yn bwrpasol i achosi trafferth, gan fod Dafydd wedi trin Saul gyda’r parch arbennig oedd yn ddyledus i Frenin Israel (arbedodd ei fywyd ddwywaith, ac roedd bob amser yn cyfeirio ato yn barchus fel y brenin wedi ei eneinio gan yr ARGLWYDD.)

